
ABSTRAK 

 

 

Kajian ini bertujuan untuk menguji model pemasaran keusahawanan (PK) dan 

kesannya terhadap prestasi perniagaan perusahaan kecil dan sederhana (PKS) di 

Malaysia. Di samping itu, kajian ini juga turut menguji peranan konstruk orientasi 

keusahawanan dalam mengantara hubungan di antara PK dengan prestasi perniagaan. 

Pendekatan kuantitatif dengan kaedah tinjauan secara tadbir sendiri telah digunakan 

dengan menjadikan pemilik dan pengurus PKS sebagai sampel kajian. Sebanyak 224 

jumlah sampel boleh guna telah diperoleh daripada ketiga-tiga kaedah pos, lawatan 

dan juga tinjauan berasaskan Internet. Data kajian dianalisis dengan menggunakan 

pendekatan dua peringkat pemodelan persamaan berstruktur (SEM). Hasil analisis 

menunjukkan indeks kebagusan dalam model pengukuran PK mengesahkan bahawa 

model PK terdiri daripada empat komponen iaitu penciptaan peluang, inovasi produk 

mesra pelanggan, pengayaan sumber, dan kewajaran. Analisis pengesahan faktor 

(CFA) menunjukkan strategi inovasi produk mesra pelanggan merupakan strategi 

paling dominan dalam model PK. Manakala pengujian model berstruktur 

menunjukkan PK mempunyai kesan yang positif dan signifikan dalam meningkatkan 

prestasi perniagaan PKS. Hasil kajian juga menunjukkan konstruk orientasi 

keusahawanan mengantara hubungan PK dengan prestasi perniagaan dalam bentuk 

perantaraan penuh. Pendekatan bootstrapping yang digunakan turut menghasilkan 

keputusan yang sama, justeru mengesahkan bahawa orientasi keusahawanan 

mengantara hubungan antara PK dengan prestasi perniagaan. Implikasinya kajian ini 

menyumbang dalam mengembangkan teori PK kepada satu fasa baharu dengan 

mencadangkan model PK yang sah dan mempunyai kesan yang signifikan dalam 

meningkatkan prestasi perniagaan PKS di Malaysia. 

Entrepreneurial Marketing Model and Its Impact on Small and Medium 

Enterprises Business Performance in Malaysia 

ABSTRACT 

This study examined Entrepreneurial Marketing (EM) model and its impact on SMEs‟ 

business performance in Malaysia. In addition, the study also examined the role of 

entrepreneurial orientation construct in mediating the relationship between EM and 

business performance. Quantitative approach using a self-administered survey was 

employed, with the owners-managers of SMEs been chosen as the sample. A total of 

224 usable samples were obtained from the three methods of mail, site visits, and 

internet based surveys. Data were analysed using two-stages Structural Equation 

Modeling (SEM). The results  showed that all the required level of goodness-of-fit 

(GOF) index in the measurement model for EM construct was achieved,  thus 

confirmed that EM construct  consisted of four components (opportunity creation, 

customer intimacy-based innovative products, resource enhancement, and legitimacy). 

The CFA result also showed that customer intimacy-based innovative products was 

the dominant strategy in the EM model. Results of the structural model proved that 

EM had positive and significant impact in improving business performance of SMEs 

in Malaysia. Findings also indicated that entrepreneurial orientation construct 

mediated the relationship between EM and business performance.  A bootstrapping 

approach also produced similar results, thus confirming the occurrence of completed 

mediation. This study advances EM into a new phase by empirically identifying a 

valid  EM model that contributes to the improvement of SMEs business performance 

in Malaysia. 

BAB 1  

PENGENALAN 

1.1 Latar Belakang Kajian 

Perusahaan kecil dan sederhana (PKS) telah diakui sebagai salah satu nadi 

pembangunan ekonomi sesebuah negara. PKS mewakili lebih 90 peratus daripada 

populasi perniagaan diseluruh dunia dan menyumbang 50 peratus dalam keluaran 

negara kasar (Aquilina, Klump, & Pietrobelli, 2006), menjadikan PKS sebuah industri 

yang sangat signifikan kepada pertumbuhan ekonomi di kedua-dua negara maju dan 

negara membangun. Di negara membangun, sumbangan PKS dalam ekonomi 

termasuklah;- [1] membasmi dan mengurangkan kadar kemiskinan melalui 

penyediaan peluang pekerjaan, [2] pengagihan aktiviti ekonomi dalam negara, [3] 

bertindak sebagai pembekal dan penyedia perkhidmatan sokongan kepada perniagaan 

besar, [4] merangsang kemahiran keusahawanan dalam komuniti atau masyarakat, 

dan [5] bertindak sebagai inkubator untuk memajukan perniagaan domestik kepada 

firma yang lebih besar (Habaradas, 2008).  Di negara maju seperti Amerika Syarikat 

(US), PKS bukan sahaja bertindak sebagai pemimpin teknologi mapan di dalam 

pasaran, tetapi juga berperanan sebagai pemacu ekonomi; dalam mana 60 peratus 

daripada pekerjaan baharu yang dicipta setiap tahun di Amerika Syarikat adalah 

disumbang oleh sektor PKS (Bovee, Thilll, & Mescon, 2007). Manakala di negara-

negara Asia Pasifik, purata sumbangan PKS dalam sektor pekerjaan adalah 50 

peratus:- Australia (48%) , Jepun (79.4%),  Korea (66.7%), China ((75%) Filifina 

(67.9%), New Zealand (30%), dan Singapura 50 peratus (Ndubisi, 2008).  

Malaysia sebagai sebuah negara yang membangun turut mengiktiraf peranan 

dan sumbangan industri PKS dalam pembangunan dan pertumbuhan ekonomi negara. 

PKS mewakili 99.2 peratus daripada jumlah keseluruhan penubuhan perniagaan di 

Malaysia, dan menyumbang sebanyak 32 peratus dalam keluaran dalam negara kasar 

atau KDNK, serta 55 peratus sumbangan dalam sektor pekerjaan (SME Corporation 

Malaysia, 2012). Secara khusus, sumbangan PKS dalam pembangunan ekonomi 

Malaysia dapat dilihat melalui; [1] penyediaan peluang pekerjaan, [2] peningkatkan 

pendapatan per kapita negara, [3] bekalan bahan-bahan mentah, [4] pendapatan 

eksport negara, dan [5] penggunaan kapasiti rangsangan dalam industri utama (Aziz 

& Mahmood, 2011). Oleh itu, peranan yang dimainkan oleh PKS dalam 

pembangunan dan pertumbuhan ekonomi bagi setiap negara adalah sangat jelas. 

Disebalik peranan dan sumbangan yang signifikan kepada ekonomi, PKS 

menghadapi pelbagai kekangan dan cabaran yang secara langsung telah memberi 

kesan kepada operasi perniagaan, daya tahan persaingan, keuntungan, pertumbuhan 

dan prestasi perniagaan mereka (Mohd Khairuddin & Sa‟ari, 2005). PKS bukan 

sahaja berdepan dengan keadaan pasaran yang dinamik serta tidak menentu, tetapi 

juga dasar keterbukaan pasaran oleh kebanyakan negara telah meningkatkan 

persaingan industri yang sengit dan mencabar PKS (Chelliah, Sulaiman, & Yusoff, 

2010; Ndubisi, 2008). Justeru, PKS perlu meningkatkan keupayaan dan mengekalkan 

serta meningkatkan prestasi perniagaan mereka bagi menghadapi kedua-dua 

persaingan domestik dan global.  

Mengambilkira kekangan dan ciri PKS yang kecil dengan keupayaan yang 

terhad, setiap negara telah mengambil pelbagai inisiatif untuk menyokong dan 

membantu industri PKS untuk terus kekal bersaing dalam pasaran. Bagi PKS di 

Malaysia, antara sokongan yang telah diberikan termasuklah meningkatkan akses 

kepada pembiayaan, membina kapasiti keupayaan syarikat, dan mengukuhkan 

sokongan infrastruktur (SME Corporation Malaysia, 2012). Namun isu prestasi yang 

rendah masih menjadi cabaran kepada PKS di Malaysia (Ndubisi, 2008; Norliza, 

Zalinawati, Kamaruzzaman, & Zaleha, 2010; Norshaheeda, Mohd Noor, Zaimah, & 

Shah Iskandar, 2011; Ali Salman Saleh & Ndubisi, 2006; SME Corporation Malaysia, 

2012; Whah & Tiek, 2012). Situasi ini memerlukan sokongan daripada kedua-dua 

pakar industri dan para penyelidik untuk mengkaji dan mengenalpasti masalah dan 

cadangan yang boleh membantu meningkatkan prestasi perniagaan PKS. 

Literatur berkaitan prestasi PKS diseluruh dunia menunjukkan kadar 

kegagalan PKS telah meningkat sehingga 70 peratus selepas lima tahun bersaing 

dalam industri (Gruber, 2004; Simpson, Padmore, Taylor, & Frecknall-Hughes, 2006; 

Simpson, Taylor, & Padmore, 2011). Manakala di Malaysia pula kadar kegagalan 

adalah 60 peratus (Aziz & Mahmood, 2011; Khalique, Abdul, Shaari, & Ageel, 2011), 

keadaan ini menunjukkan keperluan untuk mengenalpasti faktor-faktor yang boleh 

membantu meningkatkan prestasi PKS bagi membolehkan mereka mampu untuk 

bertahan serta berkembang maju dalam industri. 

Kegagalan PKS untuk bertahan dalam industri dipengaruhi oleh pelbagai isu 

dan masalah. Antara isu utama yang dihadapi oleh PKS adalah seperti  sumber 

kewangan yang terhad, pengurusan perniagaan yang lemah, kurang kemahiran 

pemasaran, kurang akses dan maklumat pasaran, kurang pengetahuan teknologi dan 

inovasi, dan juga persaingan global (Mohd Khairuddin, 2007; Ndubisi, 2008; Parrott, 

Roomi, & Holliman, 2010; Wafa, Noordin, & Kim-Man, 2005). Menurut Mohd 

Khairuddin (2007), daripada pelbagai masalah dan cabaran yang dihadapi oleh PKS, 

isu berkaitan jualan dan pemasaran adalah yang paling dominan, diikuti oleh isu 

pengurusan sumber manusia, dan juga isu pengurusan umum perniagaan. Manakala 

Hashim dan Wafa (2002) menyatakan aspek-aspek pemasaran seperti teknik 

pemasaran, penjenamaan, kesetiaan pelanggan, dan hubungan dengan perusahaan 

antarabangsa adalah antara isu utama yang perlu diberi perhatian oleh PKS di 

Malaysia. 

Pemasaran memainkan peranan penting dalam menjana keuntungan sesebuah 

perniagaan. Pemasaran diakui sebagai nadi kepada sesebuah perniagaan untuk terus 

berkembang dan berdaya saing (Gruber, 2004; M. H. Morris, Schindehutte, & 

LaForge, 2002). Sehingga kini, pelbagai teori dan kajian telah dibangunkan bagi 

membuktikan peranan pemasaran dalam meningkatkan prestasi perniagaan. Namun 

menurut Simpson, Taylor, dan Padmore (2011), kebanyakkan kajian sebelum ini 

secara umumnya lebih menumpukan kepada organisasi yang berskala besar. 

Sebaliknya tidak banyak kajian dijalankan mengenai praktis pemasaran dalam 

Perusahaan Kecil dan Sederhana. 

Kajian tentang pemasaran dalam Perusahaan Kecil dan Sederhana (PKS) 

telah lama dikenalpasti sebagai satu bidang kajian yang agak sukar untuk difahami 

(Chaston & Mangles, 2002; Siu & Kirby, 1998). Situasi ini mungkin disebabkan PKS 

adalah satu industri yang unik, mempunyai ciri-ciri tersendiri yang berbeza dengan 

perniagaan yang lebih besar (Gruber, 2004) dan mempunyai kekangan yang tidak 

dapat diselesaikan oleh teori pemasaran yang sedia ada (Hansen & Eggers, 2010; 

Hills, Hultman, & Miles, 2008; Ionita, 2012; M. H. Morris et al., 2002; Morrish, 

Miles, & Deacon, 2010; Simpson et al., 2011). 

Literatur menunjukkan teori-teori yang jelas tentang pemasaran untuk PKS 

adalah agak terhad. Menurut Simpson et al. (2011), walaupun terdapat teori dan 

pendekatan dilakukan untuk mengenalpasti konsep pemasaran dalam PKS, namun 

umumnya penjelasan tentang pemasaran dalam PKS masih agak terhad kepada aspek-

aspek tertentu sahaja. Disebabkan kesukaran PKS untuk mengadaptasi teori 

pemasaran tradisional, wujud cadangan untuk mengguna pakai praktis pemasaran 

bukan tradisional yang dikenali sebagai Pemasaran Keusahawanan  (Hills & Hultman, 

2013; Hills et al., 2008; Morrish, 2011; Mort, Weerawardena, & Liesch, 2012). 

Pemasaran Keusahawanan (PK) adalah satu bidang yang terhasil daripada 

gabungan dua bidang penyelidikan, iaitu bidang pemasaran dan bidang keusahawanan 

(Hills & Hultman, 2013; M. H. Morris et al., 2002; Morrish, 2011). PK yang telah 

diperkenalkan sejak 30 tahun yang lalu bertujuan untuk membantu mengatasi limitasi 

atau kekangan pemasaran tradisional dalam PKS dan juga usaha niaga baru. Namun 

literatur menunjukkan bidang ini masih lagi dalam proses pembangunan dan 

pengukuhan konstruknya. 

Dapatan kajian yang tidak selari (Al-Manasra, Al-Zyadat, Al-Awamreh, & 

Alnsour, 2013; Gruber, 2004) dan tiadanya persefahaman diantara para sarjana 

(Ionita, 2012), menyebabkan PK masih lagi belum mempunyai konstruk yang kukuh. 

Cubaan pertama yang melibatkan pembangunan konstruk atau model PK adalah pada 

tahun 2010 melalui persidangan “Charleston Summit” yang dihadiri oleh para sarjana 

daripada kedua-dua bidang pemasaran dan keusahawanan. Walaubagaimanapun, 

menurut Hansen dan Eggers (2010) persidangan tersebut masih gagal untuk 

mencadangkan konstruk atau model PK yang sah dan kukuh. 

Walaupun telah menerima empat cadangan model dalam literatur, namun 

literatur menunjukkan proses pembangunan model PK melalui kajian-kajian empirikal 

masih perlu dipertingkatkan bagi membolehkan satu model yang komprehensif dapat 

dihasilkan (Al-Manasra et al., 2013; Hills & Hultman, 2013; Hills et al., 2008; Mort et 

al., 2012). Model oleh Morris et al., (2002) adalah antara model PK yang pertama 

yang terdapat didalam literatur PK, dengan mencadangkan tujuh elemen yang 

membentuk PK iaitu; [1] berpandukan peluang, [2] proaktif, [3] inovatif, [4] 

pengurusan risiko, [5] pemanfaatan sumber, [6] penumpuan terhadap pelanggan, dan 

[7] penciptaan nilai. Manakala model PK yang kedua dicadangkan oleh Shaw (2004) 

berdasarkan perspektif perusahaan sosial, mencadangkan empat elemen aktiviti 

pemasaran perusahaan-perusahaan sosial; [1] mengenalpasti peluang, [2] daya 

kreativiti keusahawanan, [3] budaya keusahawanan organisasi, dan [4] jaringan dan 

rangkaian organisasi. 

Model PK yang ketiga dicadangkan oleh Hills dan Hultman (2006) dengan 

membahagikan PK kepada enam elemen iaitu [1] orientasi peluang, [2] memahami 

pasaran, [3] hubungan dengan pelanggan, [4] penciptaan nilai melalui hubungan dan 

pakatan, [5] orientasi pertumbuhan, dan [6] kajian pasaran yang tidak formal. 

Manakala model PK yang keempat dicadangkan oleh Mort et al. (2012) yang 

merupakan antara model PK yang terkini dalam literatur bidang PK. Mort et al. 

(2012) membincangkan PK terdiri daripada empat dimensi atau tema strategi yang 

utama; [1] penciptaan peluang, [2] inovasi produk mesra pelanggan, [3] pengayaan 

sumber, dan [4] kewajaran. Mort et al. (2012) mengekalkan elemen peluang sebagai 

komponen utama yang membentuk konstruk PK, namun menambahbaik definisi 

peluang dalam PK, iaitu dengan mencadangkan peluang dalam PK bukan sahaja 

hanya perlu dikenalpasti seperti mana definisi peluang yang terdapat dalam model 

terdahulu iaitu;- peluang sebagai pasaran yang berpotensi menjana keuntungan dan 

masih belum diteroka (Hills & Hultman, 2006; M. H. Morris et al., 2002; Shaw, 

2004), tetapi menurut Mort et al. (2012) peluang dalam PK merupakan satu proses 

yang berterusan yang melibatkan pengintegrasian [1] aktiviti mengenalpasti peluang, 

[2] mempelajari pasaran dengan cepat, dan juga [3] kebolehan dan kreativiti 

usahawan dalam memahami maklumat pasaran. 

Komponen PK yang kedua dalam model Mort et al. (2012) adalah inovasi 

produk mesra pelanggan. Seperti mana komponen utama, Mort et al. (2012) 

mengekalkan elemen inovasi dan hubungan dengan pelanggan sebagai elemen yang 

membentuk PK, namun mengembangkan peranan pelanggan dalam proses 

pembangunan inovasi produk atau perkhidmatan. Jika pendekatan inovasi dan 

hubungan dengan pelanggan adalah dua elemen yang berasingan dalam model-model 

sebelum ini, Mort et al. (2012)  menggabungkannya menjadi satu konstruk dalam 

membentuk PK. Menurut Mort et al. (2012), untuk memastikan kejayaan inovasi bagi 

produk atau perkhidmatan firma, hubungan dan maklumbalas daripada pelanggan 

adalah penting bagi menyokong proses tambah baik produk atau perkhidmatan yang 

ditawarkan. Mort et al (2012) mencadangkan pembangunan inovasi dan penumpuan 

terhadap keperluan pelanggan adalah dua proses yang perlu dilayan secara berurutan 

untuk memastikan kejayaan produk dalam pasaran. 

Komponen pengayaan sumber adalah elemen ketiga yang terdapat dalam 

model PK oleh Mort et al. (2012). Pengayaan sumber memerlukan firma untuk 

memanfaatkan kedua-dua sumber dalaman dan juga sumber luaran. Pengayaan 

sumber membantu dalam mengatasi kekangan sumber yang dihadapi PKS dan ciri 

